
Uunga siunnersuut: Tuniniaanissamik nittarsaassisarneq aamma 

nalunaaqutsersuisarneq pillugu Inatsisartut Inatsisaata allanngortinneqarnissaa pillugu 

Inatsisartut Inatsisaat (Tuniniaanissamik nittarsaassisarnermut inatsit) 

(Toqqaannanngitsumik ussassaarutit, influencer-it 15-it inorlugit ukiulinnut inerteqqutit, 

ukiukinnerusunut tuniniaanissamik nittarsaassinerit, taarsigassarsisitsinerit tuniniaanissamik 

nittarsaassinerit, atuisartoqarnermut tunngasunik oqartussat oqartussaassuseqarfiat, 

kinaassutsimik isertuussilluni saaffiginnissutit, akiliisitsinissamut suliat il.il.) 

Nunanut Allanut, Inuussutissarsiornermut Aatsitassanullu Naalakkersuisumit 

saqqummiunneqartoq 

 

pillugu 

 

Inuussutissarsiornermut Ataatsitassanullu Ataatsimiititaliap siunnersuutip 

aappassaaneerneqarnissaanut  

 

ISUMALIUTISSIISSUTAA 

 

 

Ataatsimiititaliap suliamik suliarinninnermini ilaasortarai: 

 

Inatsisartunut ilaasortaq Mimi Karlsen, Inuit Ataqatigiit, siulittaasoq 

Inatsisartunut ilaasortaq Juno Berthelsen, Naleraq, siulittaasup tullia 

Inatsisartunut ilaasortaq Napaartoq Isak Petrussen, Demokraatit 

Inatsisartunut ilaasortaq Vivian Motzfeldt, Demokraatit 

Inatsisartunut ilaasortaq Aqqalu C. Jerimiassen, Atassut 

   

 

UKA2026-mi 22. april 2026-mi siullermeerinninnerup kingorna siunnersuut 

ataatsimiititaliamit misissorneqarpoq.  

 

Siunnersuutip imarisaa siunertaalu 

Ullutsinni pasinarsaakkanik nittarsaassisarnerit pinngitsoortinneqarnissaannut 

pisariaqartitsineq pillugu, periarfissat nutaat pilersinneqartuaannartut unammilligassallu 

nittarsaassisarnermi ilanngullugit, attaveqaqatigiinnermi pingaartumillu teknologikkut 

ineriartorneq immikkut isiginiarlugit malittarisassanik erseqqissaassuteqarnissaq 

nutarterinissarlu uani siunnersuummi anguniarneqarpoq.  

 

Siunnersuut tamaat isigalugu ukunannga imaqarpoq: 

• Siunnersuummi § 4 malillugu nittarsaassivik sorlerluunniit atorneqarsimagaluarpat 

nittarsaassineq suugaluarpalluunniit aningaasannanniutigineqarnera erseqqissumik 

ilisimatitsissutigineqartussaasoq inuussutissarsiortumut kimulluunniit 

piumasaqaataassaaq. 

• Meeqqat inuusuttullu 18-it inorlugit ukiulinnut inerteqqutit, soorlu imigassaq allanullu 

nioqqutissanut tunngatillugu nittarsaassineq ilaatigut inerteqqutitaqalersinnissaa  

anguniarlugu eqqussinissamik, uani immikkut nittarsaassisarnermut inatsimmut 

meeqqat illersorneqarnissaasa nukittorsarneqarnissaa ilanngullugu. 

Seqinerfigitittarfinnut kiffartuussinerit imaluunniit nioqqutissat sanigorsaatit 

imeruersaatillu nukissamik tunioraasartut siunnersuummi assersuutigineqarsinnaapput.  

• Meeqqanut inuusuttunullu sammisunik inuit attaveqaqatigiittarfiisigut tuniniaanissamik 

nittarsaassinermut tunngasut ilaannut inerteqquteqarneq. 

• Taarsigassarsisitsisarfiit aamma isumaqatigiilluni akiitsorfigineqarsinnaasut ilaannut 

nittarsaassinissamut inerteqqutit.  

• Ataatsimiititaliaq inatsisitigut allatseqarfittut maangamut ingerlanneqartup suliassai 

Atuisartoqarnermut Unammilleqatigiinnermullu Aqutsisoqarfimmi 

suliarineqartalissapput Atuisartut Pisisartullu Maalaarutaannik Aalajangiisartut 

atorunnaarsinneqarlutik.  

• Taamaalilluni pineqartumi aamma isertuussilluni nalunaaruteqarsinnaaneq 

(whistleblower) qulakkeerniarlugu tuniniaanissamik nittarsaassisarnermut inatsimmi 

unammilleqatigiinnermi whistleblowerinut atuuttup allilerneqarneranik siunnersuut 

kinguneqassaaq.  

• Sulianut nittarsaassinermi inatsisitigut unioqqutitsisunut ima ingasatsigisuni allaat 

politiinut nalunaaruteqarnermik akiliisinneqarnermillu malitseqartinneqartunik 

Atuisartoqarnermut Unammilleqatigiinnermullu Aqutsisoqarfiup atit taallugit tamanut 

ilisimatitsissutigisinnaavai.  

 

Inatsisartuni siullermeerinninneq  

Siunnersuut tigulluarneqarpoq siullermeerinninnermilu siammasissumik oqallittoqarluni. 

Minnerunngitsumik pineqartumi digitalikkut ineriartorneq isigalugu pisariaqarpoq, meeqqanut 

inuusuttunullu illersuinissamut pisariaqartitsinermi immikkut suliaqarnissaq. 

 

Atuutsitsineq aammalu nunani tamalaani ingerlatsisut tuniniaanissamik nittarsaassisarneq 

pillugu nunatsinni malittarisassani ilaatinneqarnersut pillugu apeqqut aamma sammineqarput. 

 

Aammali timersornermut kulturikkullu ingerlataqartunut aningaasatigut tapersiisarnermut 

aammalu nunatsinni inuussutissarsiortunut pitsaanngitsumik kinguneqarsinnaanerata 

ajornartorsiutinik pilersitsisinnaanera aammalu oqimaaqatigiinnerup eqqortup nassaarinissaata 

qulakkeerneqarnissaa tusarniaaffigineqartunit arlalinnit saqqummiunneqarsimammat 

tikkuarneqarpoq. 

Isorliunerusunilu taarsigassarsisarneq aammalu isumaqatigiissuteqarluni aningaasanik 

attartortitsisarnermut periarfissat aamma oqallisigineqarput.  

 

Inuussutissarsiornermut Aatsitassanullu Ataatsimiititaliamut siunnersuut tamanna 

tunuliaqutaralugu innersuunneqarpoq. 

 

Apeqqutit allakkatigut akissuteqarfigineqarnerat 

Apeqqutinut pissutsinullu siunnersuutip siullermeerneqarnerani taaneqartunut e-mailikkut 

akissummik Nunanut allanut, Inuussutissarsiornermut Aatsitassanullu Naalakkersuisoq ulloq 7. 

maj 2026-mi nassiussivoq, tak. ilanngussaq 1: 

 

• Inatsisissatut siunnersuutip suliffeqarfinnut mikinernut akunnattumillu 

angissuseqartunut sunniuteqarsinnaanera pillugu 

• Nakkutilliineq aamma atuutsitsilerneq pillugit 

• Kalaallit Nunaanni inatsisip atortinneqarfia aamma nunani allani digitaalikkut 

naapittarfinnut atuutsinneqarfianut tunngatillugit 

• § 9 b-mi “Aningaasatigut tapersiineq” pillugu taaguutip isumaanut tunngatillugu 

• § 8-mi tuniniaanermi nittarsaassisarnermut aamma allagartaliinermut atatillugu oqaatsit 

atorneqartarneri pillugit 

• Nerisassanik tuluttut nalunaaqutsersuisarneq pillugu 

 

Tusarniaanermi akissutit 

Inatsisartut Siulittaasoqarfiannit suleriaatsimi malittarisassiorneqarsimasut malillugit 

inatsisartut inatsisaannut siunnersuummut tusarniaanermi akissutit ilanngunneqarput.  

 

www.naalakkersuisut.gl aqqutigalugu tusarniaanermut quppernermi novemberip qulingat 

2025-mi decemberillu qulingiluaat 2025-p akornanni tamanut siunnersuut 

tusarniaassutigineqarpoq.  

 

Tusarniaanermut allakkiaq malillugu Bankivik aamma Grønlandsbanken, uani aamma Meeqqat 

pisinnaatitaaffiinut sullissivik (MIO) tusarniarnermut siammasissumut piffissamik 

taaneqartumi siunnersuummut tusarniaanermi tusarniarneqartunut ilaapput.   

 

Tusarniaanermi akissutit tiguneqarsimasut tunuliaqutaralugit timersoqatigiit peqatigiiffiinut 

assigisaannullu aningaaseriviit aningaasanik tapersersortaasarnerannut atatillugu 

maleruagassat nutaat aporfilersinnaaneri pinngitsoortinniarlugit, siunnersuummi pineqartumi § 

9 b, imm. 4-mi ilanngunneqannginnissaannik imaqartumi, siunnersuummut allannguutissatut 

http://www.naalakkersuisut.gl-/

ikkunneqarsimasut ataatsimiititaliap maluginiarpaa.  

 

Siunnersuutip aningaasatigut kingunerisassai 

Siunnersuummi oqaaseqaatit naliginnaasut ataanni siunnersuutip piviusunngortinneqarnissaa 

pillugu aningaasatigut kingunerisassai allaaserineqarsimapput. Pisortani allaffissornikkut 

kingunerisassai killeqartut siunnersuummi nalilerneqarsimasoq ilaatigut tassani allaqqavoq.  

 

Meeqqanut inuusuttunullu sammisunik suliffeqarfiit tuniniaanissamik nittarsaassisartut aamma 

immikkut atuisunut inuussutissarsiuteqartut ilaannut taarsigassarsisitsisartut pillugit 

aningaasatigut allaffissornikkullu kinguneqarsinnaasunut allannguutinik arlaqartunik 

siunnersuut imaqartoq ilanngullugu taaneqarpoq.  

 

Ilanngullugu allanneqarsimavoq inuussutissarsiortunut amerlanernut iluaqutigineqarnissaa 

naatsorsuutigineqarsinnaasoq unammilleqatigiinnermi ikittuinnaat 

unioqqutitsisinnaalersinnerisigut, taamaalillunilu atuisartunit tatigineqarneq 

annertusineqassalluni, siunnersuummilu piffissaq ungasinnerusoq eqqarsaatigalugu 

ammasumik akisussaassuseqartumik ingerlalluartumillu niuerneq 

ingerlanneqarsinnaassasorineqarmat.  

 

Ataatsimiititaliap siunnersuummut oqaaseqaatai  

Inatsisissatut siunnersuummi unammilligassani pingaarutilinni arlaqartuni pisunilu attuisut 

tamatumani inuiaqatigiinni eqimattat sunnertiasut minnerunngitsumillu nunatta meerartai 

inuusuttortaalu pineqartut ataatsimiititaliamit maluginiarneqarpoq. 

  

Siunnersuummi anguniarneqartoq naammassineqassappat, pasinarsaakkanut 

ussassaaruteqaqqusaannginneq pillugu aalajangersakkat, meeqqanut inuusuttunullu 

illersuinerup nukittorsarneqarnissaa kiisalu inuit attaveqaqatigiittarfiini meeqqanut 

inuusuttunullu sammititamik nittarsaassinerit ilaannut inerteqquteqarneq pingaaruteqarlutillu 

pisariaqartut ataatsimiititaliamit oqaatigineqassaaq.  

 

Taarsigassarsisitsisartut isumaqatigiissuteqarlunilu akiligassiisartut isumaqatigiilluni 

taarsigassarsisitsinissamut attartortitsinissamullu periarfissiisannginnissaannik pisut ilaanni 

inuit ilaannut malitseqarsinnaasorinarpoq aalajangersakkallu tuniniaalluni 

nittarsaassisarnermut attuumassuteqartut ataatsimiititaliamit eqqumaffigineqarpoq. 

Eqqaamaneqassaarli nalinginnaasumik attartortinneqartup katillugit aningaasartuutit (ÅOP, 

ukiumoortumik aningaasartuutit procentinngornerat) 25 procentiuppata imaluunniit 

qaffasinnerusumiippata nalinginnaasumik isumaqatigiissuteqarnissaq 

soqutigineqartanngimmat. Tassalu siunnersuutikkut kingunerisinnaasanik siunnerfeqarneq 

pineqarluni. 

Inatsisip atortinneqarfianut tunngatillugu apeqqut isiginiagassanik pingaarutilinnik arlalinnik 

imaqartoq ataatsimiititaliamit oqaatigineqassaaq, tamatumanilu oqimaaqatigiissitsinissap 

eqqortup nassaarineqarnissaa pingaaruteqarpoq. Siulleq tassaavoq inuussutissarsiortut nunanit 

allaneersut nunatsinni malittarisassani qanoq annertutigisumik ilaatinneqarnerannik apeqqut. 

Aappaat tassaavoq inuussutissarsiortunut nunanit allaneersunut malittarisassanut 

ilaatinneqartunut atuutsitsineq. Kiisalu pissutsit taakku nunatsinni inuussutissarsiortut 

unammilleqatigiinnerannut aamma sunniuteqarnerat eqqaamaneqassaaq. 

 

Tassunga atatillugu oqimaaqatigiissitsineq eqqortoq siunnersuutikkut nassaarineqartoq 

aammalu nunatsinni atuisunik illersuineq qaffasissoq atuutsinneqartariaqartoq ataatsimiititaliaq 

isumaqarpoq, taamaaliornikkut innuttaasut najukkani pisiniarfinni aammalu nittartakkani 

kalaallinit ingerlanneqartuni toqqissillutik niuersinnaaqqullugit. Taakkuuppullu Nunanut 

allanut, Inuussutissarsiornermut Aatsitassanullu Naalakkersuisumit pingaarutilittut ilanngussaq 

1-imi oqaatigineqartut. 

 

Tusarniaareernerup kingorna taarsigassarsisitsisartut pinnguaatinik imaluunniit pinnguaatinik 

tuniniaasunik tuniniaanermik nittarsaassinernut atatillugu tuniniaanermik 

nittarsaaqqusaannginnerannut atatillugu atuutsitsinnginnissamut aalajangersakkap 

ilanngunneqarnera ataatsimiititaliamit taperserneqarpoq, taamaalilluni timersoqatigiiffiit il.il. 

aningaasanik tapersersuinissamik isumaqatigiissutit atorunnaarsinneqaratarsinnaanerat pillugu 

ernummatit Grønlandsbankenimit, Bankivimmit, Timersoqatigiit Kattuffiannit aammalu Elite 

Sport Greenlandimit oqaatigineqartut iliuseqarfigineqarsinnaaqqullugit. Tassunga atatillugu 

ilanngussaq 1-imi akissuteqaatit siunnersuutip § 9 b, imm. 4-ni atuutsitsinnginnissamut 

aalajangersakkami suna pineqarnersoq pillugu ilassutitut paasissutissanik pingaarutilinnik 

imaqarput. 

 

Atuisartut Pisisartullu Maalaarutaannik Aalajangiisartut atorunnaarsinneqarnissaat 

siunnersuutigineqartoq aammalu taassuma oqartussaaffia Atuisartoqarnermut 

Unammilleqatigiinnermullu Aqutsisoqarfimmut nuunneqassasoq, tamannalu 

inuussutissarsiutinik ingerlataqartut pillugit atuisunit naammagittaalliuutinik 

suliarinnittarnerup arlalitsigut allannguuteqarnissaanik nassataqassasoq ataatsimiititaliamit 

maluginiarneqarpoq. 

 

Unammilleqatigiinnermut inatsimmisut atuisunut suliassaqarfimmi assigiimmik 

malittarisassaqalersinnaaqqullugu whistleblowerimut tunngasuni aaqqissuussap 

annertusarneqarnissaa ataatsimiititaliap taperserpaa. Inuiaqatigiinnili amerlanngitsunik 

innuttaasulinni nalunaarutiginnittartut illersorniarlugit malittarisassaqarnissaq assigalugu 

eqqaamaneqassaaq inuiaqatigiinni amerlanngitsunik innuttaasulinni inuussutissarsiutinik 

ingerlataqartut pisut ilaanni aamma sunnertiasinnaammata. Oqimaaqatigiissitsinerup eqqortup 

nassaarinissaa pineqarpoq, taamaassorinarporlu.  

Ataatsimiititaliap inassuteqaatai 

Ataatsimiititaliami amerlanerussuteqartut Demokraatiniit, Inuit Ataqatigiinniit Atassummiillu 

siunnersuut akuerineqartussanngorlugu innersuussutigineqarpoq. 

Taama oqaaseqarluni isumaliutissiissummut allassimasumut paasinnilluni ataatsimiititaliap 

siunnersuut aappassaanigassanngortippaa. 

 

 

 

 

 

 

 

 

 

 

 

 

 

 

 

 

Mimi Karlsen 

Siulittaasoq 

 

 

 

 

 

 

 

 

 

Juno Berthelsen 

Siulittaasup tullia 

 

 

 

Napaartoq Isak Petrussen 

 

   

 

 

 

 

 

 

 

Aqqalu C. Jerimiassen 

 

 

 

 

 

 

 

 

 

Vivian Motzfeldt 

 

 

 

 

 


